
Yn gyntaf, hoffwn ddechrau drwy ddymuno 
Blwyddyn Newydd Dda i chi i gyd ac rwy’n 
edrych ymlaen at weithio gyda chi i gyd wrth i 
ni gychwyn ar 2023 gyda’n gilydd. 

Mae dechrau Blwyddyn Newydd yn gyfle i 
fyfyrio ar y flwyddyn a fu ac edrych i’r dyfodol, 
gan ddefnyddio dechrau’r flwyddyn fel cyfle i 
ailosod. O fewn y Bwrdd Iechyd, rydym hefyd 
yn bwriadu ailosod ac mae mis Ionawr yn nodi 
dechrau cyfnod cymorth Ailosod y Gaeaf. 

Dechreuodd cynllun Ailosod y Gaeaf ar 9 
Ionawr a bydd yn rhedeg tan 22 Ionawr, ac 
mae’n fenter i ddarparu gofal mwy amserol 
a mwy diogel i gleifion yn yr amgylchedd 
gorau ar draws y system iechyd. Mae’r ffocws 
yn cael ei yrru gan bwyslais ar gael cleifion 
adref yn ddiogel, heb effeithio ar ansawdd. 
Cynllun Ailosod y Gaeaf yw un o’r ffyrdd 
y gallwn gefnogi cydweithwyr ar draws 
y sefydliad yn ystod cyfnod heriol a rhoi 
profiad gwell i gleifion. Anogir cydweithwyr i 
ymwneud â’r fenter hon; i ddysgu oddi wrth 
brofiadau, eu rhannu, a helpu i ddarparu 
gwell gofal i gleifion. I gael gwybod mwy am 
gynllun Ailosod y Gaeaf ac i wylio’r fideo staff, 
dilynwch y ddolen SharePoint hon. 

Mae’r wythnos hon hefyd yn nodi’r ail 
ddiwrnod o weithredu diwydiannol i aelodau’r 
GMB, sy’n effeithio ar gydweithwyr yn 
Ymddiriedolaeth Gwasanaeth Ambiwlans 

Cymru. Ddydd Mercher 11 Ionawr, cymerodd 
aelodau’r GMB ran mewn streic a gweithiodd 
y Bwrdd Iechyd yn agos gyda chydweithwyr 
a chymunedau i sicrhau y gallem barhau i 
ddarparu gofal i’r cleifion hynny sydd angen 
gwasanaethau gofal iechyd fwyaf. Roedd y 
cyngor hwn yn cynnwys defnyddio’r Uned 
Achosion Brys mewn amgylchiadau lle’r oedd 
hynny’n gwbl angenrheidiol yn unig, a chael 
gafael ar gymorth mewn ffyrdd eraill, fel 
Fferylliaeth Gymunedol neu GIG 111 Cymru 
ar-lein a hyrwyddo negeseuon hunanofal yn y 
cartref. 

Mae hwn yn gyfnod eithriadol o heriol i 
gydweithwyr ar draws ein gwasanaethau 
iechyd ac rydym yn hynod ddiolchgar am yr 
ymdrechion parhaus sy’n cael eu gwneud o 
dan amgylchiadau mor anodd. 

Yr wythnos diwethaf cefais wahoddiad i 
ymweld â Chanolfan Hamadryad, i gwrdd â’r 
Tîm Gofal Iechyd Meddwl Sylfaenol i glywed 
mwy am y gwaith y maent yn ei wneud ar y 
cyd i ofalu am eu carfan o gleientiaid. Cefais 
fy nghroesawu gan yr Arweinydd Gweithredol, 
Teresa Delaney, i gwrdd â’r tîm ymroddedig o 
ymarferwyr iechyd meddwl yr oedd eu hethos 
tîm a’u hymroddiad i’w rolau yn bleser ei weld. 
Roedd hi’n ysbrydoledig cael dysgu mwy am 
yr asesiad a gynhelir, therapïau seicolegol 
a’r ymyriadau a roddir ar waith i wella 
mynediad at ofal iechyd meddwl sylfaenol, 

Annwyl gydweithwyr,



ac rwy’n manteisio ar y cyfle hwn i wella fy 
ngwybodaeth a’m dealltwriaeth o’r garfan hon 
o gleientiaid a meysydd ymarfer. Diolch i’r tîm 
am gymryd amser allan o’u diwrnod i siarad â 
mi. 

Yn olaf, hoffwn orffen drwy fyfyrio ar yr 
ymweliadau a gawsom â’r Bwrdd Iechyd yr 
wythnos diwethaf. Gwnaeth Prif Weithredwr 
GIG Cymru, Judith Paget a’r Gweinidog 
Iechyd a Gofal Cymdeithasol, Eluned Morgan, 
ymweld â thimau ac adrannau ar draws y 
sefydliad, gan gynnwys yr Uned Achosion 
Brys, Gofal Symudol, SDEC, SDEC Meddygol, 
Tîm Atal a Rheoli Heintiau, Pediatreg, Uned 
Gofal Dwys Newyddenedigol, Mamolaeth, y 
Ward Genedigaeth a’r Theatrau Offthalmoleg 
Vanguard. 

Roedd y Gweinidog yn gwerthfawrogi’n 
fawr yr amser a gymerodd timau i siarad 
â hi, i rannu arbenigedd a phrofiadau, ac 
roedd y brwdfrydedd, y balchder a’r hyder 
a ddangoswyd gan gydweithwyr yn ystod 
amgylchiadau hynod heriol wedi creu argraff 
fawr arni. Rwy’n hynod falch o fod yn rhan o 
dîm mor dosturiol ac ymroddedig o weithwyr 
proffesiynol, ac o wydnwch ac ymrwymiad 
cydweithwyr o bob rhan o’r sefydliad sy’n  
parhau i fynd gam ymhellach bob dydd er 
budd gofal cleifion. Diolch yn fawr am eich 
cefnogaeth a’ch cydweithrediad. 

Dymuniadau gorau, 

Suzanne

Canllawiau wedi’u diweddaru ynghylch 
gorchuddion wyneb ar draws BIP 
Caerdydd a’r Fro  

Fel y soniwyd yn gynharach, mae nifer yr 
achosion o COVID-19 a feirysau anadlol eraill 
yn parhau i fod yn uchel yn ein cymunedau ar 
hyn o bryd, sy’n cael effaith sylweddol ar ein 
gallu i ymdopi â’r pwysau digynsail ar gapasiti 
yr ydym yn ei brofi ar draws y system gofal 
iechyd.

Er mwyn diogelu cydweithwyr, cleifion a 
theuluoedd, mae’r Bwrdd Iechyd yn parhau 
i adolygu ei ganllawiau presennol – bydd 
hyn hefyd yn ein cefnogi i barhau i ddarparu 
gwasanaethau wrth i ni weithio drwy aeaf 
heriol.

• Bellach mae’n ofynnol i bob cydweithiwr 
 wisgo masgiau llawfeddygol sy’n gwrthsefyll 
 hylif mewn ardaloedd clinigol neu wrth 
 ryngweithio â chleifion.

• Rydym yn annog staff a chleifion yn gryf 
 i wisgo masgiau/gorchuddion wyneb ar 
 draws ardaloedd ehangach fel coridorau a 
 swyddfeydd, yn enwedig pan fyddant yn 
 agos at eraill. Bydd hyn yn helpu i leihau’r 
 risg o drosglwyddo’r ystod lawn o 
 afiechydon anadlol acíwt.

• Rydym yn annog pawb i ddilyn canllawiau 
 cadw pellter cymdeithasol lle bo modd, 
 a fydd hefyd yn helpu i leihau lledaeniad 
 COVID-19 a feirysau anadlol acíwt eraill.

Rydym hefyd wedi diweddaru ein cyngor i 
ymwelwyr yn dilyn llacio’r cyfyngiadau dros 
gyfnod y Nadolig. Mae rhagor o wybodaeth am 
y canllawiau ar gyfer gorchuddion wyneb ar 
gael yma.

Digwyddiad recriwtio Nyrsys, 
Bydwragedd a HCSW

Ar 11 Ionawr, bydd y Bwrdd Iechyd yn cynnal 
dau ddigwyddiad recriwtio, yn Adeilad 
Cochrane yn Ysbyty Athrofaol Cymru. Nod y 
digwyddiad fydd arddangos rolau nyrsys a 
bydwragedd sydd am ddychwelyd i ymarfer, 
a’r rhai sydd â diddordeb mewn amrywiaeth o 
rolau gweithwyr cymorth gofal iechyd Band 4.

I gefnogi datblygiad, bydd y swyddi ar gael nid 
yn unig i nyrsys sydd wedi’u cofrestru’n llawn â 
chymwysterau a thystysgrifau llawn, ond hefyd 
y rheini sy’n dal i fod hanner ffordd drwy eu 
gradd nyrsio, neu y mae eu cofrestriad gyda’r 
NMC wedi dod i ben ar hyn o bryd.

Bydd rheolwyr ac aelodau eraill yn y 
digwyddiad hefyd yn gallu cael sgwrs am 
ystod o gyfleoedd nyrsio, yn ogystal â chynnig 
cyngor ar dechnegau cyfweld a cheisiadau 
am swyddi, a rhannu eu profiadau o weithio i 
Fwrdd Iechyd Prifysgol Caerdydd a’r Fro.

 
Amddiffyn eich hun, cydweithwyr a 
chymunedau trwy frechu  

Ledled Cymru a’r Bwrdd Iechyd, rydym 
yn gweld mwy o bobl yn dod i’r ysbyty o 
ganlyniad i’r ffliw, COVID-19 ac afiechydon 
feirysol anadlol eraill.  

Gyda’r salwch tymhorol hyn yn cylchredeg, a 
phobl yn mynd yn ôl i’r gwaith a phlant yn ôl 
i’r ysgol, cael eich brechiadau COVID-19 a’r 
ffliw yw’r ffordd fwyaf effeithiol o amddiffyn 
eich hun, eich anwyliaid, cydweithwyr a 
chymunedau rhag salwch difrifol.  

Hoffem atgoffa ein staff a’r cyhoedd bod y 
rhai sy’n gymwys ar gyfer eu brechiad dos 
atgyfnerthu COVID-19, bellach yn gallu galw 

heibio i un o’n canolfannau brechu. Os ydych 
chi hefyd yn gymwys i gael brechiad rhag y ffliw, 
efallai y bydd meddygon teulu, Fferyllfeydd 
Cymunedol a Chanolfannau Brechu Torfol yn 
gallu cynnig y brechlyn COVID a’r brechiad rhag 
y ffliw ar yr un pryd os oes stoc ar gael. Efallai y 
bydd staff y Bwrdd Iechyd yn cael eu gwahodd 
drwy glinigau dros dro Iechyd Galwedigaethol. 

I gael gwybod mwy am ein rhaglen frechu, ewch 
i’r dudalen we hon. 

 
Gwell Cefnogaeth i Rieni a Gofalwyr i 
Ofalu am Blant Anhwylus Gartref

Am y tro cyntaf yng Nghymru, mae Ystafell 
Hyfforddi Gwell yn y Cartref newydd wedi agor 
ym Mwrdd Iechyd Prifysgol Caerdydd a’r Fro, dan 
arweiniad Nyrs Hyfforddwr Rhieni WellChild, 
Laura Trustcott-Wright.

Mae Ystafelloedd Gwell yn y Cartref WellChild 
wedi’u cynllunio i helpu i roi cymorth i rieni a 
gofalwyr ynghylch sut i ddiwallu anghenion eu 
plant sy’n ddifrifol wael, mewn amgylchedd 
diogel, lle gallant hyfforddi dan oruchwyliaeth 
nyrsys a gweithwyr gofal iechyd proffesiynol, a 
pharatoi ar gyfer darparu gofal yn y cartref.

Mae’r elusen genedlaethol WellChild wedi 
ariannu’r prosiect yn y Bwrdd Iechyd, diolch i 
gefnogaeth gan The October Project, fel y gellir 

gwneud swyddi fel un Laura yn bosibl a helpu i 
gefnogi rhieni plant sy’n delio â salwch difrifol.

Dywed Laura mai camu i rôl Nyrs Hyfforddwr 
Rhieni yw ei ‘swydd ddelfrydol’, gan ymuno 
â Rhwydwaith WellChild o dros 50 o nyrsys. 
Mae Laura yn nyrs bediatrig ymroddedig a 
thosturiol a ddechreuodd ei gyrfa yn Ysbyty 
Great Ormond Street ar ôl graddio o Brifysgol 
Morgannwg. Enillodd ei Thystysgrif Ôl-raddedig 
mewn Addysg Ymarfer yn 2019, gan ddod yn 
Athro gyda’r NMC.

Dywedodd rheolwr Laura, Alison Davies, 
Uwch Nyrs Gwasanaethau Plant, Pobl Ifanc 
ac Iechyd Teuluol: “O fewn Bwrdd Iechyd 
Prifysgol Caerdydd a’r Fro rydym yn hynod 
falch o’r gwaith y mae Laura wedi’i wneud fel 
Hyfforddwr Rhieni WellChild a’r effaith y mae 
hi wedi’i chael mewn cyfnod mor fyr. Mae gan 
Laura awch heintus am fywyd ac agwedd ‘gallu 
gwneud’ sy’n wirioneddol ysbrydoledig. Mae 
hi’n dangos arweinyddiaeth gref ac yn eirioli 
dros y plant a’r bobl ifanc yn ei gofal bob dydd.”

 
Cefnogi teithio cynaliadwy drwy 
gyflwyno Hyb Beicio newydd   

Fel rhan o’n hymrwymiad i annog teithio 
cynaliadwy, mae Bwrdd Iechyd Prifysgol 
Caerdydd a’r Fro wedi agor ei gyfleuster seiclo  
newydd ar safle Ysbyty Athrofaol Cymru, 

Cafodd yr hyb newydd ei ddatblygu yn dilyn 
adborth gan staff ar sut i wella cyfleusterau 
seiclo a theithio llesol ar draws y bwrdd 
iechyd. Bydd yr hyb seiclo yn cynnwys storfa 
ddwy haen ar gyfer 90 o feiciau yn ogystal â 
chyfleusterau newid, dwy gawod neillryw, toiled 
ac ystafell sychu. Mae’r cyfleuster newydd 
wedi’i ddylunio gan ddefnyddio’r dechnoleg 
ddiweddaraf ac mae wedi’i orchuddio â phren 
ac wedi’i inswleiddio’n dda i leihau ynni. 

Wedi’i leoli 
gyferbyn ag 
Ysbyty Arch 
Noa i Blant 
Cymru, 
bydd y 
cyfleuster 
diogel yn 
cael ei 
fonitro gan deledu cylch cyfyng, gyda staff yn 
cael mynediad trwy eu cerdyn adnabod. 

Dywedodd Geoff Walsh, Cyfarwyddwr Cyfalaf, 
Ystadau a Chyfleusterau: “Bydd y cyfleuster 
hwn yn helpu i ehangu mynediad ar feic i 
Ysbyty Athrofaol Cymru ac yn cefnogi ein 
hymrwymiadau i hyrwyddo teithio iach a 
chynaliadwy, yn ogystal â chynllun teithio 
cynaliadwy Cyngor Caerdydd ar gyfer y 
ddinas.” 

Mae Mike 
Mullan, 
Rheolwr 
Gwybodaeth 
am y Gweithlu 
ym Mwrdd 
Iechyd Prifysgol 
Caerdydd a’r 
Fro, yn seiclwr 
a bu’n rhan 
o’r cynlluniau 
ar gyfer y cyfleuster newydd. Meddai, “Mae’n 
wych....rwy’n credu y bydd y cyfleuster yn 
annog mwy o staff i seiclo i’r gwaith ar safle 
Ysbyty Athrofaol Cymru.”    

Drwy gydweithio ac ystyried y tymor hir, nod 
sefydliadau’r sector cyhoeddus yn y ddinas yw 
cynyddu cyfran y teithiau cynaliadwy a wneir 
yn ôl ac ymlaen i weithleoedd, gan leihau’r 
effaith ar yr amgylchedd a gwella iechyd pobl 
yng Nghaerdydd a’r Fro, nawr ac yn y dyfodol. 

Debbie Hendrickson yn Arwr Iechyd ar 
gyfer mis Rhagfyr

Mae’n bleser gan Elusen Iechyd Caerdydd 
a’r Fro gyhoeddi bod Debbie Hendrickson, 
Ymarferydd Dadebru, BIP wedi’i choroni’n 
Arwr Iechyd ar gyfer mis Rhagfyr. Disgrifiwyd 
Debbie fel rhywun sydd wedi ymrwymo i wella 
ei hun, ei chydweithwyr, ei chyfoedion, a’r staff 
y mae’n rhoi hyfforddiant dadebru a dirywiad 
acíwt iddynt. Mae ganddi sgiliau clinigol 
rhagorol ac mae gwerthoedd ac ymddygiadau’r 
Bwrdd Iechyd yn rhan hollbwysig o’i gwaith.

I ddarganfod mwy am Debbie a’r rhesymau 
pam y cafodd ei choroni’n Arwr Iechyd mis 
Rhagfyr, ewch i dudalen we’r Elusen Iechyd. 

 
Mae’r Ddraig Goch wedi Glanio yn yr 
Uned Achosion Brys Pediatrig yn Ysbyty 
Athrofaol Cymru 

Bu Elusen Iechyd Caerdydd a’r Fro yn rhan 
o ddathliad bach yn ddiweddar i lansio 
ardaloedd newydd a gwell yr Uned Achosion 
Brys Pediatrig yn Ysbyty Athrofaol Cymru. 
Gosodwyd amrywiaeth o finylau llachar, lliwgar 
sy’n llonni’r waliau yn rhan o’r gwelliannau 
i’r uned. Mae’r delweddau hyd yn oed yn 
cynnwys masgot yr adran, sef draig goch sydd 
â rhwymynnau a phlastrau, gyda’r gobaith o 
wneud i gleifion, ymwelwyr a staff wenu.

I ddarllen mwy am y gwelliannau hyn, cliciwch 
yma. 

Gwaith celf yn y Ganolfan 
Niwroadsefydlu er cof am Jan 

Mae print finyl wedi’i greu i’w arddangos yn 
y Ganolfan Niwroadsefydlu er cof am Janice 
Davies. Gwnaeth merch Jan, Sarah, a’i theulu, 
godi’r arian ar gyfer y print a, gyda chefnogaeth 
Rhaglen y Celfyddydau ar gyfer Iechyd a Lles 
ac Elusen Iechyd Caerdydd a’r Fro, buont yn 
gweithio gyda Grosvenor Interiors i ddylunio 
finyl wal sy’n coffáu Jan. 

Darllenwch fwy am hyn ar wefan yr Elusen 
Iechyd.

